
                Slippit in my Johnsmas Suit
   -
   A Tushie Truncherfaece story by Valerie Watt
   
   Wi aa dis spaek o da Johnsmas Foy, hit maks me feel aald. I can mind
   da original Johnsmas Foys back when I wis a peerie trow in da 1600s.
   Whit an onkerry! Thoosands o Dutch fishermen gaddered wi dir boats in
   da Bressa Soond for da 24th o June, da start o da herrin saeson. Hit
   wis even said dat dir wis dat mony boats you could geng dry-fit fae
   Lerrick ta Bressa. I wisna sure whedder tae believe dat wan, but wi da
   simmer dim I couldna geng oot tae try hit. Naethin laek da faer o bein
   turned tae ston tae keep a trow hame aboot.
   Johnsmas geed da fishermen a chance tae gadder tagidder for yarns,
   music an twartree drams afore headin aff tae da herrin. Nooadays da
   Foy is kinda da sam. Da Flavour o Shetland event on da pier gies fokk
   a mix o music, maet, drink an crafts tae pick fae.
   Dis year amongst aa da veesitin yachts is a Dutch herrin lugger. I
   mind her weel when she veesited Shetland a hunder year ago. Noo she is
   a sail trainin vessel caaed da Lotos SCH 445. I widna mind a skoit
   aboot her.
   Back in da 1600s Lerrick wisna a toon ava. Dir wis joost twartree
   peerie hooses an widden huts whaar da Street is noo. Hit wis veesitin
   fishermen dat cam wi da name Leirvik, meanin ‘muddy bay’. A burn used
   tae run intae da sea whaar da Market Cross is an hit wis broon wi paet
   möld.
   Da conteenual veesits fae da fishermen med da toon growe. A lok o
   tradin geed on. Da Dutch selt alcohol an tobacca an bowt knitwear. Dey
   wir braaly keen on wirsit socks. Dir wis merchants fae places laek
   Germany an Norway. Dey wir keen tae buy fish an things laek oo an
   butter. Dey selt meat, saat, cloth an a scaar o beer. Commercial
   Street first grew oot o dir trade.
   Of coorse, da modern Johnsmas Foy isna joost in Lerrick. Skeld is
   haein a Festival o da Sea. Da Nortmavine fokk ir axin wis aa tae come
   an see fokk haalin boats ower Mavis Grind. When I wis a boy fishermen
   used hit as a shortcut atween da fishin grunds o da Nort Sea an da
   Atlantic. An dir is plenty mair tae geng tae.
   But I need niver leet. I canna geng tae nane o hit. As you weel ken, a
   dose o sunlicht can turn me intae ston. I wis joost aboot tae bal da
   programme in da fire when wir Uggledlugs leapit tae his feet.
   ‘Da, A’m needin yon!’ said Uggledlugs, yockin da programme oot o my
   claas.
   ‘Whit for?’ I axed. ‘Du canna geng naewye eenoo.’
   ‘A’m been on newfangledtrow.com an ordered mesel een o yon Johnsmas
   suits,’ he replied, wi a prood smeeg.
   ‘A whit?’ I axed.
   ‘A Johnsmas suit. Hit’s a sheeny silver suit dat covers da whole o a
   trow’s body, head an aa. Hit haes a UV protection factor o 300 so a
   trow can geng oot at ony time he wants, even in da brichtest o
   sunlicht.’
   Noo, A’m no een for a lok o dis mod cons, but dis suit took my fancy.
   Imagine bein able tae geng oot at ony time? I got Uggledlugs tae log
   onta newfangledtrow.com straight awa.
   Dey hed dem in aa shapes an sizes. We tocht dat ‘peerie breeks wi a
   muckle stammick’ wis da size for me. Twartree clicks an hit wis
   ordered.
   Hit didna tak lang for da parcel tae arrive. I rave hit open an got da
   suit on as quick as I could. Hit took a grain o haalin tae get hit
   ower my stammick. Hit wis stented but eventually on. Dir wis even a
   sheeny silver helmet wi a moorit coloured visor.
   ‘Nae sunlicht will get by yon suit, Da!’ said Uggledlugs wi
   excitement.
   ‘Du’s richt, boy. Get dine on an aa, an we’ll head for da pier. If we
   hurry we’ll hear da nixt band.’
   ‘Can we try yon lamb burgers, Da?’ axed Uggledlugs.
   ‘If we can get dem under dis visors,’ I said wi a wink.
   So, if you’re oot an aboot dis Johnsmas, waatch oot for twa peerie
   trows in dir flash Johnsmas suits. You niver ken whaar we might turn
   up…
   Mebbe see you shön.
   Tushie Truncherfaece.
   geng dry-fit go without wetting your feet
   simmer dim time of summer night when it never gets dark
   maet food
   skoit look with a purpose
   möld fine peat debris; loose dry earth,
   bowt bought
   wirsit (adj.) woollen
   I need niver leet I needn’t pay any attention
   smeeg smirk
   lok lot
   stented full to bursting
   moorit reddish-brown (natural colour of some sheep)
   NOTE: “maet” in dialect refers to food in general, including meat.
   Meat can be called “maet” but historically is referred to as “flesh”.
   Grammar point:
   1. Get dine on. Get yours on
   ‘Dine’ means ‘yours’ ONLY when you would use DU to the person you are
   talking to.
   Item 42, Gaer Box
   =================
   ♫ LISTEN TO THIS STORY ON-LINE AT THE SHETLAND FORWIRDS WEBSITE:
   http://www.shetlanddialect.org.uk/learning
   4

